
Es dunggt uns scho ewiig här sit dr Vorfasnacht, de scheenschte drei Dääg und de beide Bümmel. Mr schwelge 
immer no in de Erinnerige. Mit wäm me au schwätzt – es git numme ei Meinig: es isch heerlig gsi. Jedi und jede 
het eigeni Erinnerige und Erläbnis an die tolli Zyt. Eigendlig isch es lätz, en Ereignis bsunders welle fürezheebe. 
Trotzdäm mache mrs. Dr Drummeliufftritt vom Stamm isch ganz grosses Kino gsi. Wenn me s schafft, bi öbbe 30 
Ufftritt immer und überall erwähnt z wärde, het me nit nur viil, sondern alles richtig gmacht. Beschti Wärbig für dr 
CCB! Die Aggtive, s Publikum und sogar d Medie sin sich einig gsi, dä Ufftritt isch dr Hammer gsi. Allne, wo verant-
wortlig gsi sin und dr Muet ka hän, dä Ufftritt duure s zieh, e grosses Komplimänt. S gliiche Komplimänt au däne, 
wo mitgmacht hän, sig das als Drummlerinnen und Drummler oder als Bäum, Tunnel, Baustell oder was au immer. 
Ir dörfed stolz si, ass dr Zug nie entgleist isch. 

Jetz isch ender die vereinsmiehsami Zyt aabroche. Sitzigi und Versammlige folge Schlag uf Schlag. Aber das 
muess halt au si, wenn e Verein funktioniere soll. Wenn mr e bitz vorwärts luege, wird s 2024 für dr CCB e spe-
ziells Joor. Es stöön zwoor keini Jubilee a, aber zwei wichtigi rundi Geburtsdääg. Die Alti Garde wird 60 und die 
Jungi Garde sagehafti 90 Joor alt. Vo allne 46 Junge Grade und Binggiszügli sin numme 9 elter als unseri. Mr sin 
gspannt, wie die Geburtsdääg gfiirt wärde. 

Svenia und Christoph 

PS: No öbbis in eigener Sach: D Nummere vom Februar 2023 hän mr mit «Ausgabe 280» bezeichnet. Mr hän kei 
Ahnig wie mr uf 280 ko sin. Uff jede Fall isch die Zaal falsch. Die letschti Nummer vo dr Conny und em Markus isch 
d Nummere 270 gsi. Folglich wär d Nummer vom Februar d Nummer 271 gsi und die jetzig isch d Nummer 272. 
Mr entschuldigen uns fürs das Gnusch. 

Laaferi 2023 – Die Jungi Garde gryff t noch de Stärne

S erschte Laaferi isch pandemiebedingt noch dr Fas-
nacht 2022 im Frielig über d Bühni und de Junggar-
dischtinne und Junggardischte no guet in Erinnerig 
gsi. Umso meh Vorfreud isch ufko ufs Laaferi 2023 
– dasmool als richtigi Vorfasnachtsverastaltig.
E Bühneuftritt - das heisst als erschts vor allem yiebe, 
yiebe, yiebe… Unter dr Leitig vo de Instruktorinne und 
Instruktore hän die Junge dr Yankeeduudel igstudiert, 
uswändig gleert und an de Yiebigsdääg als Gruppe 
perfektioniert. S Bsundere am Uftritt isch, dass alli 
Kinder vo de Afänger bis zum Spil drummelnd und 
pfyff end uf dr Bühni sölle stoh. Das het e Huff e Koor-
dination und Schlyff e an de Ysätz und im Zämmespiil 
brucht.
S’Motto vom Uftritt «Mir gryff e noch de Stärne» isch 
dorum bereits gläbt worde, lang bevor s uf d Bühni 
gangen isch.
E Bühneuftritt – das brucht aber au e Bühnebild, e 
Goschdüm und e Larve, wo die musikalischi Darbietig 
untermoole sölle. Und so isch an de Yiebigsdääg nit 
nur pfi ff e, drummlet und dr Majorstab gschwunge wor-
de, sondern au fl issig an lüchtige Stärne baschtlet 
worde. Jede het dörfe e Wunsch uf si Stärn bringe 
und dr Kreativität sin fascht keini Gränze gsetzt gsi.
Die ganze Vorbereitige hän sich glohnt. Am 3. Februar 
sin die junge CCBlerinne und CCBler uf dr Bühni vo dr 
Mäss gstande und hän noch de Stärne griff e. Vo Pre-
miere-Nervosität kei Spur. Sensationell! Dr Applaus 
vom Publikum kurz gniesse und denn schnäll umzieh 
und baraat mache für d Schlussnummere. Zämme mit 
allne andere Junge Garde in dr Halle dr Morgestraich 
uffi  ehre – das het für Gänsehut gsorgt.
E Bühneuftritt – das brucht aber e Huff e Arbet im Hin-
tergrund. Und dorum goot dr grossi Dangg vo dr Jun-
ge Garde an alli, wo mitgholfe hän, dass uf dr Bühni 
d Auge und d Stärne glüchtet hän, dass au im Hin-
tergrund e Huff e Stärne durchs Bild gfl ooge sin, dass 
dr Marsch gsässe isch und dass d Kinder über das 
Wuchenänd super betreut und unterstützt worde sin. 
Merci!

Jungi Garde

Fasnacht Jungi Garde 2023

Am Morgestraich sin mir wie gwohnt mit em Stamm 
und dr Alte Garde losgloff e. 

D Stimmig isch denn scho super gsi, alli sin zwar e biz 
agspannt gsi aber voller Vorfreud und bi däne wo s 
erst Mol drbi gsi sind vorallem au Neugier. 
Noch emne wunderbare Morgestraich und noch em 
klassische Zmorge (O-Saft, Weckli, Schoggistängeli) 
sin mir denn am halbi sibeni uf der Lyss, e biz müed 
aber z fride, fertig gsi. 

Am Mäntig sin mir denn grad mit e paar Rundene mit 
em Stamm in dr Cortège gstartet. 
Vom Rheinfelderhof zum Riehentorstübli bis zue dr 
Freie hän mir immer sehr viel Spass ka in de Pause 
und bim Laufe. Es het guet do wider mol e richtigi Fas-
nacht könne z ha. Nach em sehr leckere z Nachtässe 
sin mir denn au scho uf d Gass gange und händ s 
eifach gnosse bim Laufe aber au in de Pause unter-
enander. Bis am halbi elfi  isch das so gange bis mir 
uns denn am Rümelinsplatz  bis am Mittwuch verab-
schidet hän. 
Am Zischtig sin denn vieli suscht unterwägs gsi mit 
Familie oder Fründe und denn het me sich den spö-
tischtens am Guggekonzärt wieder gseh. 
Am Mittwuch sin mir den wie bereits am Zischtig, mit 
e biz Wehmut das mr scho am letzte Tag ako sind, 
mit em Stamm grad e mol e paar Rundene go mache. 
Es isch sehr schön gsi eifach e biz könne abzschalte 
und sich dribe z lo. Unsere nächste grössere Halt isch 
denn au scho dr Apero am Rümelinsplatz gsi, wo mir 
denn nach ere kleine Sterkig via d Stänzlergass und 
Barfi  zum Käller sind. Im Käller hän mir no e letsch-
tsmol gässe und hän uns gfreut uf die letschte Stunde. 
Nach e biz Gässle isch denn au scho dr CCB-Mons-
termarsch mit em donoch folgende Göttihalt agstande 
was allne, zumindest vo de Junge würd ich mol sage, 
Spass gmacht het. Nach e biz Gässle isch denn au 
scho am zwölfi  fertig gsi mit dr Fasnacht, zumindescht 
offi  ziell. Denn nach dem Latärne usspiele isch den 
doch no für vieli in kleinere Gruppli witer gange. Und e 
paar händs biz z letscht dure zoge. 
Ich lueg uf e sehr e schöni und vorallem mit viel Freud 
und Spass verbundeni Fasnacht 2023 zrugg. Ich 
möcht au no an däre Stelle allne Danke sage wo sich 
ibrocht und uns unterstützt händ, syg  das s Johr dure 
als Instrukor oder punktuel an spezielle Alläss! 
DANKE!

So machets guet und schöni wieteri Fasnachte

E Ex-Junggardist

Bummel JG

Wir sind am Cliquenkeller angekommen. Wir gehen 
jetzt bald dahin, wo wir noch nicht wissen wo es ist. 
Wir gehen mit dem Tram und jetzt sehen wir, wo wir 
hin gehen. Wir gehen Federball spielen in der Van 
der Merwe. Hier geht es los. Alle spielen gerade 
los. Der Bummel ist super toll, mit allen die da sind. 
Nach dem Federball spielen sind wir ins Vito Res-
taurant Mittagessen. Es gab Pizza Prosciuto, Pizza 
Margerita, und Pizza Salami. Tamina hat einen Gut-
schein bekommen für ein eigenes Piccolo, und zwar 
für 500. Fr. Es kommt noch mehr Jorik und Matia 
haben am meisten Blaggedden verkauft. Sie haben 
Süssigkeiten gewonnen. Aline und Bénédicte haben 
fast den ganzen Bummel organisiert. Eine selbstge-
machte Schnitzeljagd, schon genial, oder? Wir neh-
men euch mit auf unsere Schnitzeljagd. Wir haben 
den 1. Und den 2. Hinweis gefunden. Jetzt müssen 
wir zum Tinguely Brunnen beim Barfüsserplatz. Dort 
fi nden wir hoff entlich den nächsten Hinweis. 
Dann müssen wir zum Hotel Dreikönige. Jetzt gehen 
wir auf die Fähre. Es regnet fest. Wir haben es fast 
geschaff t. Nur noch ein Hinweis. Die Schnitzeljagd 
ist fertig. Wir sind in den Cliquenkeller gegangen wir 
haben Hotdog gegessen. Nach dem Essen haben 
wir die Alte Garde mitgenommen. Dann hatten wir 
alle zusammen Vortrab, Pfeifen und Trommeln. Bald 
gehen alle nach Hause. Es ist schon bald zu Ende. 
Irgendwann sind alle müde.

Anouk & Anja

Drummeli 2023

Wo mir in dr Drummelikommission vor knapp eme 
Joor s Yysebähnli als Drummelimarsch defi niert hän, 
isch grad mol knapp bekannt gsi, dass s Drummeli mit 
grosser Wohrschinligkeit wird in dr Eventhalle statt-
fi nde. Entsprächend hän mir no X Froogezeiche zue 
so zimmlig allem ka – mol abgse drvo, dass es soll e 
Drummelsolo wärde. Griege das DrummlerInne trotz 
em hoche Schwierigkeitsgrad bühneriiff  ane? Mache 
d Pfyff erInne und VorträblerInne bi sonere Idee mit? 
Soll dr Zug sich bewege oder bewegt sich dr Hinter-
grund? Vo wo nach wo fahre mir eigendlig und was 
sehn mir unterwägs? Welli Materialie für d Requisite 
verwände und verarbeite mir wie? Wie könne mir d 
Legände vo rote Fade am beschte usspile? …. 
Wo mir s erschtmol d Note z Gsicht griegt hän, ischs 
spötischtens klar gsi – e eifachi Ufgoob wird das nid! 
Au bi de Pfyff erInne sin am Afang nid alli ganz so be-
geischteret gsi, dass si ir Piccolo gegen e Tanne oder 
e Bahnhof mien idusche. Während d Pfyff erInne drfür 
gnueg Zyt ka hän, zum s Repetoire z schliiff e, hän 
sich DrummlerInne Wuche für Wuche durch Baustel-
le, Tunnel und suschtigi in däre Form no sälte gseheni 
Streich kämpft. Im Verlauf vom Herbscht isch s Motto 
klar gsi - dra bliibe oder me wird e Baum! In e baar 
witere Ustüsch vo dr Drummelikommission het sich 
denn usekrischtalisiert, dass dr Hintergrund und nid 
d Ysebahn fahre soll und was das für dr Räscht vo de 
Requisite bedüte wird. Nachdäm dr Pasci 175 Mool vo 
Züri nach Basel gfahre isch ;) isch die legendäri Zug-
fahrt feschtghalte gsi und s het könne an Requisitebau 
go. Dangg däm ganz e huff e fl issig s Atelier bsuecht 
hän, het sich unser Arsenal an Zugmaterial stetig ver-
mehrt und mit ere Punggtlandig kurz vor dr Première 
isch au dr letschti Wickelfi sch no mit UV-Farb verseh 
worde. DrummlerInne hän die letschte holprige Wei-
che no in die richtigi Position brocht und d Bäum & Co 
hän sich in ihrer Rolle verwirgliggt. No e bitz mulmig 
ischs is aber immerno gsi, ob denn die einzelne Ele-
mänt au in ihrer Gsamtheit funktioniere und s Timing 
am Schluss stimmt. An dr Stellprob denn d Erlösig, 
s UV-Liecht het glüchtet, DrummlerInne sin im richti-
ge Tämpo über d Schine gfahre und dank de hoch-
leischtigssportlernde Bäum & Co isch dr Zug au an de 
passende Stelle bi de richtige Ort(schafte) duregfahre! 
Was afangs nur in unsere Vorschtellige real gsi isch, 
isch jetzt Tatsach worde, s Ysebähnli isch grollt – und 
wie! Dass mir am Schluss no e Sonderbricht im Tele-
basel griegt hän, hätte mr ys während de Vorbereitige 
nie erträume lo – Freud hän mr aber nodürlig wahnsin-
nig ka, dass dr Uftritt bi allne so guet ako isch. An däre 
Stelle e rise Dangg an alli, wo uf irgendere Art mittüff -
telet, mitgholfe und mitgmacht hän, ohni euch wärs bi 
dr Briobahn ufem Pult im Leonhardsschuelhuus blibe.

Telebasel News, 17.02.2023

Drummeli Auftritt, Youtube.com



13CCB Zytig - Oktober 2021

Stammverein

CCB Zytig - Mai 2023



14 CCB Zytig - Mai 2023

Stammverein

Fasnacht

Mir könne uns fascht nüm brämse, Fasnachtsfi eber 
pur, Fasnacht 2023, Morgestraich, Cortège, Gug-
gekonzärt, Ladärneusstellig, Ändstraich – die drey 
scheenste Dääg.

Gässlet hämmer, Glüggsgfühl im Härz, d Strosse vo 
unserer Heimatstadt im Usnahmezuestand – könnts 
doch immer eso sy… leider gön die drey scheenste 
Dääg immer viiiiil z schnäll verby, nundedie isch das 
heerlig gsi!

Stammverein

Bummel

Am zweite Bummelsunntig het sich dr CCB Stamm-
verein im Gundeli droff e, zum d   Fasnacht s letscht 
Mool hoch z lääbe und denn au uszklinge z loo. Leider 
hets Wätter bi dr Besammlig am Morge nooni ganz 
eso welle mitspile wie sich das dr Stamm eigendtlig 
erhoff t  hät. E baar hän no glaini Auge ka und anderi 
hän scho  gstrotzt vo Energie. S schlächte Wätter het 
de Stämmler nit uff  d Luune druggt. Jetz hets zerscht 
emol gheisse, alli zämme zum passende Perron laufe, 
sodass s  Aabentüür Bummel 2023 het könne afoo. 
S Ziil isch gsi, us dr Stadt z koo und uff  em Land alli 
zämme e scheene und luschtige Daag mitenander z 
verbringe. 

Uusm Luttsprächer heschs gheere sage, «Nächster 
Halt Sissach», das het für uns Stämmler gheisse «Bit-
te alle Aussteigen». Im rägnerische Sissach sin mir 
zem Varry`s Tattoo & Art – Studio fl aniert.
Im Studio het uns die liebi Unternähmerfamilie in 
Empfang gno und uns mit z Dringge und Ässe ver-
sorgt, währendäm mir uns d Gschicht vo dr Tattowie-
rigskunscht händ dörfe aaloose. 
Für die wo Luscht gha hän, het me näbem Studio au 
no ins Hänkersmuseum könne go iineluege «e Iibligg 
uf eigeni Gfoohr». Vo verschidenste Waff e bis zue Fol-
terinstrumänt hets alles ka.

So viil Zueloose und aaluege macht nadürlig au hung-
rig, also simmer 700 Höhemeter witer «Nächster Halt 
– Sissacherfl uh». S Ässe het me sich mit ere glaine 
Wanderig vo dr Busstation zur Baiz miesse verdiene. 
Ändlig hets sich au d Sunne zaigt und Gwüssi sind 
scho ins Schwitze ko oder hän au nid s optimalschte 
Schuehwärk an dä Fies fi r so e Wanderig ka. Dobe 
akoo sin mr denn mit eme sehr feine Fondue Chinoise 
überrascht worde  – die aasträngendi Wanderig het 
sich also defi nitiv fi r alli glohnt .

Nach däm feine Ässe hets denn gheisse «Nächster 
Halt BASEL», wo denn dr letschti Dail vo dr Fas-
nachts-Tradition het dörfe stattfi nde, e letscht Mool 
pfyff e und drummle durch unseri scheeni Stadt. 

Jooresfyyr im Spärber

Noch zwai Joor Pause het die Alti Garde am 14. Jänner s Joor 
mit dr traditionelle Jooresfyyr dörfe afo. Es isch e vollen Erfolg 
gsi. Über 40 Altgardischtinne und Altgardischte hän dr Wääg 
in unser Stammlokal gfunde. Dr Obma het is bim Apéro im Fo-
yer begriesst. Derno hän alli no brav bis am sibeni gwartet und 
hän nit, wie suscht am Meer d Schwoobe  rennend e Stuel mit 
eme Badtuech bzw. eme Mantel oder Däsche bsetzt. Ganz 
gsittet het dr Wächsel in Spärber stattgfunde. Mr hän feyn taf-
let und drungge und d Esther het persönlig gluegt, ass es all-
ne guet goot. S gmietlige Zämmesy isch durch zwei hochste-
hendi acts (so seit me däm uf Neudütsch) unterbroche worde. 
Zerscht het dr Obma e tiefepsychologische Iibligg ins Lääbe 
vom Sujetobma gäh. Me het em Jürg förmlig agseh, wien er 
bi däne Wort die letschte schwäre Mönet in sinere Funktion 
nomoll het Revue passiere lo. An dr Fasnacht hän mr gseh, 
ass sich die grossi Mieh mehr als gloont het. Mr hän e Super-
zug ka! Als zweiti grossi Überraschig het is dr Heiri und si Kalb 
beehrt. Wie immer eifach Spitzeklass. Do zwei Müschterli:

D Eva Herzog stammt us Prattele. Gäll jetzt syt dr froh!
Näi dir häit si nit verloore, die isch jo gar nit vo doo.
Schaad häit dir nit um Hilf gfroggt, jä dasch jetzt würklich 
dumm. 
Eva, s nöggscht Mol machsch bi mir e Schwarznaaseprakti-
kum.

Dr Roger, dä säit: Aadie, Schööne zämme, tschau.
I hänk my Schleeger an Naagel, blyb dehäi bi mynere Frau.
Sys Chnüü wot nüm, drum muess är läider sy Karriere beän-
de.
Jetz bin iich die letschti aktivi Baselbierter Legände. 

Dr Applaus isch risig gsi. Dr Heiri het im Übrige uf si Gage ver-
zichtet und gwunsche, ass die AG das Gäld in d Kasse vo de 
Junge spändet, was s Rosi gärn gmacht het. Viile Dangg liebe 
Heiri. Allmäälig het sich dr Spärber gleert und alli sin zfride 
heim zooge. 

Fasnacht Alti Garde

D Fasnacht 2023 isch e heerligi Fasnacht gsi. In Er-
innerig bliibt: … s Ypfyffe vo alle drei Garde bi bissiger 
Kelti, aber heerliger vorfreudiger Stimmig; … dr guet-
gluunti Petrus, wo zwoor e biisigi Iiskaschte Tempera-
tur uspaggt, aber kei Dropfe Rääge während 72 Stund 
gschiggt het; …e wunderbare Morgestraich, an däm 
s zwei Minute vor Vieri vor em Hotel Basel, muggs-
müüsli still worden isch;….ass noch em Morgenässe 
rund e Dutzend Altgardischtinnen und Altgardischte 
mit em Stamm no e Ründeli drait hän; …  e tolle farbe-
prächtige Zug, wo mr im Luftgässli zum erschte Mool 
ganz gseh hän. (E grosses Komplimänt an d Sujet-
kommission und an alli, wo mitgholfe hän); 

www.lischer.ch
Phone +41(0)61 483 17 29

info@lischer.ch

Marketing-und Werbekonzepte
Schreibarbeiten, Steuern und Buchhaltungen

Luftbilder + Fotoarbeiten
Verkauf + Verwaltung von Immobilien

Fragen Sie uns ALLES, wir sind für Sie da!



Alti Garde

25CCB Zytig - Mai 2023

Fasnacht Alti Garde

… e stauloose und gmietlige 
Cortège vom Luftgässli bis zum 
Claraplatz; …zwei Runde Räb-
gass – Utegass – Gryffegass 
vor em Nachtässe. Jetz ken-
ne mr definitiv die verschidene 
Huusegge vo däre Gegend; …. 
noch em Nachtässe e gmietlige 
Halt im Käller, wo dangg unsere 
Hälferinnen und Hälfer offe gsi 
isch. (Ass d Nancy und unsere 
Obma dr Källercrew am Zysch-
tig vervollständigt hän, kam 
e nur lobend erwähne); …e 
gmainsame Schluss kurz noch 
Mitternacht vor em HoBa.

Fasnacht Alti Garde

…ass mr am Mittwuch im Vortrab zwei weniger gsi sin. 
D Elisa und dr Markus hän e sehr schlächte Momänt 
zum Granggwärde verwütscht; …die beide tolle Züg 
vo de Junge und em Stamm, wo bi dr Mäss um en 
Egge ko sin, wo mr dört gwartet hän;…e bitz e stoggi-
gere, vor allem uf dr Mittlere Brugg, aber insgesamt au 
wider  problemloose Cortège, … e wunderbare Fami-
liehalt bim Brunne uf em Rümelinsplatz mit z Dringge 
und eme formidable Späggbrot; … e exklusivs Stän-
deli vo de Stammtambuure mit em Ysebähnli – cha-
peau!; ... Bsuech vom ene Regierigsroot als Babbe 
vom ene Junggardischt und von ere Regierigsrötin 
in offizieller Mission. Sit däm weiss d Esther Keller, 
ass die AG vom CCB kei Schyssdräggzügli isch; …e 
guets z Nacht in der Höhli mit wenig Bängg und viile 
musikalische Sälbschtdarsteller; …unsere Monsch-
termarsch zum Dreikönig, es het gfäggt, … nomoll e 
gmietlige Halt im Käller; …dr Halt im prächtige Garte 
vom Rosi, verbunde mit eme Ständeli für ein, wo wider 
e Joor elter worden isch und zwüsche Mitternacht bis 
zum Ändstraich e spezielle Geburtsdaag het könne 
fyyre;… die ultimativ letschti Rundi übere Kohlebärg, 
Barfi zum Hoba, wo mr praktisch vollzählig (!) kurz vor 
de halber zwei mit em San Carlo d Fasnacht verab-
schidet hän. 
Schön isch es gsi. 

Bummel

Mir sin uff Rhyfälde zum Simmler Kurt.
Yoo, är isch vo Basel furt
und wohnt jetzt im Park-Hotel am Rhy. 
Dört ka me au ganz glügglig sy. -
Scho 70 Johr isch jetzt dr Kurt im CCB!
Do hett är aifach wider emol sini Fründe welle gseh.
Für das hett är au kaini Koschte gscheut.
Hauptsach, är miechi sich und allne e grossi Freud.
Sy Yladig isch für uns worde e super Bummeldaag
mit Stadtfierig, feinem Ässe und Musigylaag.
Gstartet simmer, ganz untraditionell,
nid im HoBa, drfür im Viktoria-Hotel.
Vo dört ischs mit em Zug nach Rhyfälde gange,
wo uns dr Kurt am Bahnhof hett empfange. 
Dr Stadtfiehrer Robi Conrad isch au scho dogstande,
zum uns zeige, was im Städtli isch vorhande.
Zerscht simmer in dr Garte vo dr Familie Fäldschlösslibier
mit zwai Villene und ere alte Kutscheschüüre in ihrem Revier. 
In dr Stadtkirche hämmer dr Gässler dörfe pfyffe.
Es isch gsi, wie wenn d Ängeli wurde nach uns gryffe.
Im Rothus hett uns dr Robi vo de frienere Öschtricher verzellt,
wo, gar nid dumm, au für Fraue im Fricktal händ Schuele uffgstellt.
Denn simmer langsam bim Storchenäschtturm duure,
mit dr Zytt, vo all däm Wüsse, scho e biz uff dr Schnuure. 
Dr Robi hätti no stundelang könne brichte
über Rhyfälde und sini tolle Gschichte.
Aber mir hän jo wäge däm nid welle uffs Zmittag verzichte.
Im Park-Hotel am Rhy hetts Ässe scho gwartet mit em Wy.
Gediige sin mir dört denn gsässe und händ d Zytt drby völlig vergässe.
S Menü isch gsi exzellänt,  und dr Kurt hett gsait: trinket, was ihr wänt.
Zum Dangg hän mir ihm drei Märsch zum Beschte gäh,
mit de Drummler, wo händ miesse d Löffel drzue näh.
Dr Obma hett, wie immer eloquänt, mit sine Gschängg an alli dängt.
So hetts denn bis zum Schluss au glängt,
dass no e Duudelsagg isch ynegsprängt,
bevor mir wider uff Basel sind gfahre
zum Bummle durch d Stroosse in Schaare.
Kuum simmer bim Atlantis gstartet,
hett uns scho in dr Freie e Platzräge erwartet.
Plötzlig isch kaine meh uff dr Gass marschiert.
Das isch in all de letschte Joore nümme passiert.
Do hett dr Jürg bim Unterstoh, ihr wüssets scho: waas führe gno?
E wunderschöne grosse Schwumm zum s Wasser uffsuuge zringelumm.
Und bald scho hett me könne witterlaufe, au mit de Junge no e paar Schlaufe.
Bis ändlig nach de letschte Runde alli glügglig ihre Haimwäg hän gfunde.

Nicole Strate

Zem Tod vo zwai liebe Cliquefrinde

Dr Werni Nagel isch im Friehsummer 2022 im 92. 
Läbesjohr gstorbe und hett am Schluss kai Graft me 
gha. Das stoht stargg im Kontrascht zue sym ganze 
Läbe! Dr Werni isch e sehr aggtive und vor Läbes-
luscht spriehende CCBler gsi. Me könnt e ganzi Zytig 
mit Gschichde über ihn fülle! Vo 1956 bis 1960 (!), wo 
vyli vo uns gar nonig gebore gsi sinn, isch är Presidänt 
vom CCB gsi. Ihm hämmer’s z verdangge, dass mr 
unser legendärs friehners Larveatelier im Lysbüchel 
uff em coop Areal fascht vierzig Johr lang, vo 1977 bis 
2015, hänn könne bedryybe. Me mungglet, dass dr 
Werni, wo sälber bi coop gschafft hett, alles gmacht 
hett, dass die Immobilieverantwortlige unser Atelier 
geschwyge denn e Mietprys drfür schlicht vergässe 
hänn… Dr langjährig tradizionelli Santiglausebummel 
vom CCB goht ebefalls uff dr Werni zrugg. In spötere 
Johre isch dr Werni e freudige Schönebuechbummler 
gsi und hett mit syne Gugelhöpf und Grättimänner au 
dört überuss starggi Aggzänt gsetzt… Hüffig het me d 
Margrit und dr Werni in de letschde Johr im Erlepark 
könne dräffe. Dr Erlepark hett ain vo de Spitzeblätz 
im Härz vom Werni ygno. Me isch au dört sofort mit 
ihm in luschdigi und interessanti Gspröch ko! Alli el-
tere CCBler dängge mit Freud und Danggbarkait an 
Werni Nagel zrugg. 

Dr Jörg Meier hett uns e Wuche vor dr Fasnacht im 86. 
Altersjohr miesse verloh. Am glyche Dag hett er no mit 
eme Frind us em CCB delifoniert und öppis abgmacht. 
Dr Jörg hett in dr Baloise gschafft und dört „Spanie-
Meier“ ghaisse. Das isch au dr Grund, wurum är vyyl 
im Ussland gsi isch. D Vally und är hänn in Spanie au 
e Huus gha und hänn dört gläbt und sinn dört vo ihrem 
Zyschdigsziigli, de Bugglige, bsuecht worde! Sii, aber 
au die vyyle andere Gescht, wo Meiers über all die Joo-
re hän dörfe in ihrem Heim in Benissa bsueche, hän dr 
eige Wyss- und Rotwy und dr Schnaps dörfe gniesse, 
wo dr Jörg sälber kelteret het. Meiers hän ganz vyyl 
Rääbe ka und s Wüsse, ass me Truube nit nur ässe 
sondern au dringge ka und wie me das macht, het sich 
dr Jörg noch synere Pensionierig im Wybauzentrum 
Wädenswil ageignet. Trotz de vyyle Abwäsehaite isch 
d Treui und Nööchi vom Jörg zum CCB gross gsi und 
är het au vyyli Fasnachte im Stamm und dr Alte Garde 
als Pfyffer mitgmacht. Vor langem, 1986, isch är OK 
Presidänt vom 75jährige Jubiläum gsi. Dr Jörg isch 
sehr e liebenswürdige und fründlige Mensch gsi. Am 
letschdjährige Herbschtbummel hänn ihn wohrschyn-
lig die maischte vo uns s letschd Moll gseh. Mir bhalte 
ihn in ehrendem und liebevollem Adängge.     

Stehen spezielle Events im Keller an?

Am 16. September kommt das 1. CCB-Oktoberfest. 
Wir werden da ein Stück München in den Keller zau-
bern. Weiter werden wir den Kellerstamm am letzten 
Donnerstag vom Monat aufleben lassen. Der Keller 
wird nach der Übung für Jung bis Alt geöffnet sein. 
Auch wird der traditionelle Kääsblausch am 21. De-
zember im Keller stattfinden.
 
Nach der Fasnacht ist vor der Fasnacht. Habt ihr 
schon mit dem Requirieren des Kellerpersonals 
für die Fasnacht 2024 begonnen?  

Einigen Helfer/innen hat es so gut gefallen, dass sie 
für nächstes Jahr schon zugesagt haben. Im Sommer 
wird es noch ein Kellerhelferessen geben, vielleicht 
motiviert das den einen oder die andere wieder für die 
Hilfe im nächsten Jahr. Wenn jemand noch jemanden 
kennt, der jemanden kennt (gäll, Selina), einfach mel-
den. Der Transfermarkt ist eröffnet.
 
Uns liegt besonders am Herzen….

… braucht den Keller. Es macht mehr Spass, einen 
Keller zu betreuen, der läuft als einen der leer steht. 😊

Vielen Dank für dieses Interview. 

Kosten Vermietungen:
Miete für einen ganzen Tag und Abend: für Mitglieder: 
CHF 150.00, für Externe CHF 200.00, plus jeweils für 
CHF 50.00 Reinigungspauschale.

Preise für kürzere Mieten wie Apéro, Schlummerum-
trunke oder Sitzungen sind deutlich reduziert. Anfra-
gen und Reservationen bei Christian Doppler 
ccbkeller@ccb1911.ch oder 076 545 00 77. 
Getränkepreisliste siehe www.ccb1911.ch/kaeller. 

Lieber Christian. Du und Sandro haben einen rie-
sigen Effort betrieben, damit der Keller so reno-
viert werden konnte, wie er sich jetzt präsentiert. 
Herzlichen Dank dafür.

Bitte, gerne geschehen!
 
Wie lange dauerten die effektiven Renovations-
arbeiten? Wahrscheinlich wurde wegen Corona 
alles noch viel schwieriger, als es ohnehin schon 
war.

Effektiv reden wir von vier Monaten, Corona hat es 
nicht ganz einfach gemacht, weil man nie wusste, wel-
che Bestimmungen und Regeln gerade galten und ob 
sie auch für uns Gültigkeit haben oder nicht. Wir konn-
ten auch nicht mit den geplanten Gruppengrössen 
arbeiten, es waren kleinere Gruppen, wodurch sich 
alles in die Länge zog. Da die Vermietung aufgrund 
der Pandemie gestoppt war, hatten wir ein wenig mehr 
Zeit und weniger Druck beim Umbau.
 
Konnten mit den Spenden die Renovationsarbei-
ten gedeckt werden?

Ja. An dieser Stelle ein riesiges Dankeschön an alle, 
die gespendet haben, ohne euch wäre dies nicht mög-
lich gewesen.
 
Welches waren die grössten Hürden, die ihr besei-
tigen musstet?

Alle, die schon mal mit einer Küchenrenovation kon-
frontiert waren, wissen, dass das eine teure Sache ist. 
Ich glaube die grösste Hürde waren die Finanzen. Als 
wir diese zusammen hatten, konnte es losgehen. Bei 
der Planung und der Realisierung hatten wir mit San-
dro einen Profi an Bord.
 
Die Fasnacht 2023 war nach vier Jahren die erste 
Fasnacht, an der der Keller offen stand. Wie verlief 
die Fasnacht im Keller nach eurer Sicht?

Bedenkt man, dass der Keller vier Jahre in der Ver-
senkung war, lief es ganz gut. Wir hatten viele tolle 
Helfer/innen, die es uns ermöglichten, den Keller zu 
öffnen. Nach ersten Prognosen kann man sagen, 
dass der Keller an der Fasnacht mit einem Gewinn 
abschliessen wird.
 
Wie können die CCB-Mitglieder den Keller am bes-
ten unterstützen?

Umsatz, Umsatz, Umsatz…… braucht den Keller und 
macht Umsatz, mietet den Keller für Familienfester, 
Geschäftsanlässe oder ähnliche Veranstaltungen.

Termine 2023
   01.06.2023       HV im Käller
  01.06.2023       Iebigsbeginn
  10./11.06.2023 Glygge Grümpeli
  15.06.2023       GV im Hotel Basel
   22.06.2023  Plauschevent Schützemattpark
  10.08.2023       Summerplausch
                  17.08.2023       Iebigsbeginn und Summerplausch under dr Brugg
  24.08.2023  Grillplausch
  16.09.2023       Oktoberfescht im Käller
  23./24.09.2023 Herbst-Weekend
  09.11.2023  Herbstmesse-Bummel & Sujet Präsentation
                  11.11.2023        Herbstbummel
  07.12.2023  Wiehnachtsplausch
  21.12.2023  Kääsplausch im Käller

Termine 2024
                  06.01.2024  Blaggedde Usgoob
  13.01.2024       Jooresfyyr
  18. - 21.01.2024 Offiziells Basler Bryysdrummle und - pfyffe
                  19. - 21.02.2024     Fasnacht
  03.03.2024       Bummel 
  10.03.2024  Bummel
 

Central Club Basel - CCB
www.ccb1911.ch


